
(fol. 13r)

Extraict
Makinge Jacobs van Woude

Ic Jacob vanden Woude here van Warmonde doe condt

ende kennelijcken allen luijden alzoe ic een octroije hebbe

van mijnen ghenadighen heere als grave van Hollandt ende

here van Arckel dat ic mijnen leengoeden die ic van hem
houdende ben mach maecken ende disponeren op mijn kijnderen
wittachtich gewonnen zoe mijn dat believen sal navolgende dat
octroije dat dair of is Soe ist dat ic make disponere

ende mijn vuijtirste wille die is dat mijn dochter joncvrouwe
Reijnout Jans huijsvrouwe van Rossum sal hebben na mijnre doot
dese parcelen van gueden hier na bescreven ende ic te leene
houden van mijnen ghenad[ige] heere voirseijt Eerst die vrij
heerlicheijt ende ambochtsheerlicheijt van Warmondt mit zijnen
toebehoeren mit die gifte van[den] kercken mit die costerij mit

twee paer swaen ende mit die koerntienden vlastienden ende
smaltienden ende voirt al alsulcke tienden als te Warmonde gelegen
zijn wair vuijt dat die pastoir van Warmondt heeft dat sestendeel
noch dat schodt mit die butting[e] te Warmondt noch mijn huijs
ende hofstede te Warmondt mit die leenma[n]nen daer toe behoerende
mit bouhuijs ende bouwerf scuren ende barghen mit die poert

ende mit die Laen streckende after an tHoefden toe mit

die boemgerden hout ende riet dairan streckende oestwaert an

van die Laen tot Jacob Aelbrechtsz[oons] hofstede ende voirt van
tGanckpadt tot in die Lede toe after mijn huijs te samen

ontrent sess mergen lants Noch die molen mit die windt

mit die molenwerff ende molenhuijs staende op die wetering[e]
Noch alle die vogelij van Warmondt Noch die visscherij van die Lede

(fol. 13v)

Noch zoe sal mijn dochter van Rossum voern[oemt] na mijnre doot
hebben die Ambochtsheerlicheijt van Alkemade mit die scout

aldair te setten ende mit dat derdendeel van allen broken die

daer inne verscinen mogen mit die koorntienden smaltienden mit

die turfmate ende mit alle die vogelij ende mit die visscherij liggen[de]
voir die Rijpewetering[e] ende mit die Wendeldijck Voirt zoe



maecke ic disponere ic ende mijn vuijtirste wille die is dat

mijn dochter joncvrouwe Jacob Ghijsbrechts huijsvrouwe van
Raephorst hebben sal na mijnre doot die parcelen van goeden

hier na bescreven ende ic van mijnen ghenadighen heere voorscr[reven]
te leene houde Eerst die ambochtsheerlicheijt van Woude

mit die scout aldair te setten ende mit dat derdendeel van allen

broken die dair inne verscinen moghen mit die gift vander

kercken mit die costerij mit die gruijt mit die swaendrift strecken[de]

vuijten Rijn an die Drecht van[de] Drecht totter Aer vander Aer ant
Ambocht van Leijderdorp mit een verlopen thijns dairal dit
voirscr[even] ambocht streckende mit die koerntienden mit die smaltien[den]
mer die pastoir heeft dair vuijt een weijnnich parcelen van landen

voir die kercke dair him die thienden allene af geboiren mit

thien pondt siairs vuijt die scoten aldair ende twee pondt vuijt

die butting[e] als zij verschijnt mit die vischirij ende vogelij van

heeren Jacob [selve?] te weten tstaende ende tgaende toe mit die
vischerij van tPaddegadt mit een vogelij dairan leggende ende

mit die vischerij van die wetering[e] inden selven ambocht ende

mit die vischerij van die brugghe Noch soe sal mijn dochter

voors[eid] hebben na mijn ende mijnre huijsvrouwen doot alsulcke
tien pondt groot Vlaems als mijn huijsvrouwe nu ter tijt heeft

ende opbuert vuijt die thienden in die Pueldijck ende hair anbestorven
ende geerft zijn bij doede vrouwe Margriet van Doernick haer

moeder Voert alzoe mijn heere van Wassenaer mij gegundt

(fol. 14r)

geoorloft ende geconsenteert heeft mit zijnen openen bezegelden
brieven van octroijen voor him ende zijnen nacomelinghen dat ic
alsulcken leenen als ic ten erfleen houdenden ben sal moghen
disponeren ende maken na mijnre belieften vp mijne wittachtighe
kinderen na inhoudt der brieven ende octroijen die ic dair of hebbe
Soe ist dat ic make ordinere ende mijn vuijterste wille is dat

mijn dochter joncvrouwe Reijnoult voorn[oemt] hebben sal na mijnre
doet alle die heerlicke goeden die ic tot Warmondt hebbe leggen
ende van mijnen heere van Wassenaer ten erfleen houdende bin
ende hier na bescreven staen Eerst derdalf hondt lants

daer des costers huijs van Warmondt nu vp staet Noch een mergen
lants Noch een half mergen Noch een half mergen Noch anderhalf
hont lants Noch zeven hondt Noch vierdalf hont leggende

bij die Duelstege Ende noch een hondt leggende neffens die

kercke over al geestlandt Noch een hondt geestlandt



leggende int Oesteijnde voir Jacob Willemsz[oon] Ende noch

een achterdeel stals leggende an Warmonderdam in Willem
Gheritsz[oons] landt Noch ontrent vier mergen ende een hondt
liggende tusschen Jacob Aelbrechtsz[oons] hofstede ende mijn Laen
Noch een hofstede bruijckt Willem Jacob Sijmonsz[oon] ende houdt ontrent
twee hondt landts Da[m]mas scutemaker bruijckt een hofstede
ende houdt omtrent twee hondt lants Dairaen bruijckt Gerit
Pietersz[oon] twe hofsteden ende houden omtrent vier hondt lants
Dairaen bruijckt Pelgerom Jans scout van Warmondt een hofstede
ende houdt omtrent twee hondt lants Heere Jan die capellaen

van Warmondt bruijckt een hofstede houdende omtrent derdalf

hont lants Gerit snier bruijckt een hofstede houdende omtrent

(fol. 14v)

anderhalf hont lants Jan van Collum bruijckt een hofstede

houdende omtrent derdalf hondt lants Huge van Castricom

bruijckt een hofstede houdende omtrent anderhalf hont lants

Jacob Claesz[oon] bruijckt een hofstede houden[de] omtrent anderhalf
hondt lants Noch ende is bruijcktlandt (sic!)! after aen mijn huijs

twee Hofvennen ende die Hoefdenskamp ende tLiesvelt ende twee
kampen dair an houdende die eene elf hondt ende die ander zeven
hondt houden[de] in als tesaemen ontrent achtien morgen Noch een
mergen weijlants bezijden die susteren midt houtlandt dair an
houdende tsamen omtrent acht hondt behoudelick dat joncvrou
Reijnout voirs[eid] ende hair erven alle jairen binnen die twaelf nachten
van kersavont vuijtreijcken ende betaelen sal joncvrou Jacob mijn
dochter voirn[oemt] Ghijsbrechts huijsvrouwe van Raephorst ende haer erven
vuijt die heerlicke goeden van Wassenair voors[eid] elf pont groet
Vlaems siairs euwich ende erflick ende wairt saeck dat joncvrou

Jacob voirn[oemt] aflivich worde sonder wittachtige blikende blivende
geboerte van hair gecomen after te laten soe wille ic als

boven dat joncvrou Reijnout voirn[oemt] of hair kinder ende erven
vuijtreijcken ende betaelen ten dage voorscr[even] dese elf pont groet voirs[eid]
mijn dochter kinder van Matenesse te weten Jacob Marij ende

Margriet elcx gelijck een derdendeel daer an te hebben ende wairt
saeck dat dair een van him drien storve sonder wittachtige blijkende
geboerte after te laeten soe soude dat verstorven derdendeel comen
ende erven op him tween die dair te lijven blijven sullen

ghelijck dair aen te deijlen ende wairt dat dair twee van him

"In oudere leenakten betreffende dezelfde goederen is steeds sprake van broekland (ELO, archiefnr. 512,
inv.nr. 662-665).



drien storven sonder wittachtige blikende geboerte after te laten
soe soude joncv[rou] Reijnout voorn[oemt] dese elff pont groet vuijtreijcken
ende betaelen den ghenen die dair te lijven blijven sal ende mede

(fol. 15r)

waert saeck dat daer een of twee storven ende wittachtighe blijckende
geboerte after laeten soe soude dat verstorven deel comen ende

erven opten rechten leenvolger van die afflivich geworden wair

Ende soe voirt te gaen als recht erfleen schuldich es te gaen

ende des soe en sullen mijn dochter kinderen van Matenesse voirnfoemt]
noch hair erven niet gehouden wesen enige scult te betalene

die joncvrou Jacob voirs[eid] aftergelaeten sal hebben ende dit hierom
want joncvrou Reijnout of haer kinder als dan van joncvrou

Jacob voirs[eid] te erve genomen sal hebben een heerlicheijt ende
heerlicke goeden Voirt oft geboerde dat joncvrou Reijnout

oflivich worden sonder wittachtige blikende blivende geborten

van haer gecomen after te laten ende dat dan die heerlicke

goeden voors[eid] quamen ende erfden an joncvrou Jacob voirs[eid] of an hair
kinder soe soude joncv[rou] Jacob voirn[oemt] of hair kinder dat tot
sulcken dagen als voorscr[even] is alle jair vuijtreijcken ende betaelen
alsulcke elf pondt groot Vlaems voirs[eid] ewich ende erflick mijn dochter
kinder van Matenesse te weten Jacob Marij ende Margriet voirs[eid]

elcx gelijck een derdendeel dairan te hebben ende dat vuijt alsulcken
goeden als voirs[eid] is ende joncvrou Jacob te erve genomen sal hebben
van hair suster joncvrou Reijnout voirn[oem]t ende wairt saeck dat

een van him drien van mijn dochter kijnder van Matenesse voirn[oemt]
storve sonder wittachtige blijckende geboirte after te laeten

soe soude dat verstorven derdendeel comen ende erven op die ander
twee die dair te liven bliven sullen gelijck daer aen te deijlen

ende waert dat dair twee van him drien storven sonder wittachtige
blikende geboirten after te laten soe soude joncvrou Jacob voorn[oemt]
of hair kinder dese elf pont groot Vlaems voors[eid] vuijtreijcken ende
betalen den genen die dair te live blijven sal of zijnen erven ende rechten

(fol. 15v)

Leenvolger ende mede wairt saecke dat dair een off twe van mijn

dochter kinderen van Matenesse voirsc[reven] storven ende wittachtige blikende
geboirte after lieten soe soude dat verstorven deel comen ende erven

opten rechten leenvolger van die gestorven wair ende zoe voirt te

gaen als recht erfleen schuldich is te gaen Ende des soe en

sullen mijn dochter kijnder van Matenesse voorn[oemt] noch hair erven mer



gehouden wesen enige schult te betaelen die joncv[rou] Reijnout after
gelaten sal hebben ten wair dat mijn dochter kijnder van Matenesse

mijn dochter van Rossums erven waeren van hair goeden ende renten in
dat geval soe souden mijn dochter kijnder van Matenesse gehouden

wesen dat recht van[den] landen te volcomen ende te volgen soe dat
behoirt ende dit hierom want joncvrou Jacob of hair kinder als

dan van joncvrou Reijnout voirs[eid] te erven genomen sal hebben twe
heerlicheijden ende heerlicke goeden hier in verclaert Voirt soe

wiliic als voiren dat mijn dochter van Rossum voirn[oemt] sal hebben na
mijnre doot alsulcke achtien mergen lants als ic liggende hebbe in
Kou[delkerck ende ic te leene houde van[de] hofstede van Haemstede ende
ic mijn dochter van Raephorst te hulic gegeven hebbe welcke oversettinge
ofte octroije ic niet hebbe mogen ghecrijgen overmits die twist tusschen
den heere van Gruijthuijsen ende Jan van Hodenpijl dair om geweest is

wair om ende in reco[m]pensacij van die achtien mergen voors[eid] ic mijn dochter
van Raephorst dese elf pont groet Vlaems voirs[eid] gemaeckt hebbe

ende wil dat mijn dochter van Rossum dair tegen nemen sal die achtien
mergen voirs[eid] Voirt soe is mijn vuijterste wille dat mijn dochter van
Matenesse kijnder sullen hebben alle die goeden die ic mijn dochter van
Matenesse te hijlick gegeven hebbe ende noch na ouder mijn zegel die voers[eide]
mijn dochter kinder van Matenesse gemaeckt sal hebben tzij leen of eijgen
naevolgen[de] die octroijen die ic dair of hebben wel verstaende dat mijn

(fol. 16r)

makinge ende vuijterste wille is dat alle die leengoederen voorsc[reven] die ic
gedisponeert ende gemaickt hebbe gelijck voors[eid] staet dat joncvrou Reijnout
noch joncvrou Jacob voorn[oemt] noch mijn dochter kinder van Matenesse of hair
erven van malkander aen besterven mach dat zij die goeden nijet vercopen
vervreemden noch versetten en sullen noch doen of consenteren die te

vercopen vervreemden of te belasten mer altijt laten gaen ende te erven

vrij an haren rechten erven Ende des begere ic in mijn ghenadig[e] heere

ende mijn heere van Wassenair ende ander mijn leenheeren dat zij in dusdanige
scijn ende manieren als voorsc[reven] es mijn kinderen ende kintskinderen
voorsc[reven] ende haer erven in die goeden voors[eid] confirmeren houden ende
vestighen willen als dat behoirt ende ic dat gemaickt hebbe Ende om dat ic dit aldus
gehouden wil hebben voor mijn ende voir mijnen erven zoe hebbe ic Jacob
van[den] Woude voors[eid] mijnen zegel an desen brief gehangen ende dit gebeden
heren Adriaen van Poelgeest Ridder Scout van Leijden mijnen neve

ende Willem van[der] Does mijn swager als leenmannen der graeffelicheijt

van Hollant dese makinge mit mijn te bezegelen dwelck dat wij

heeren Adriaen ende Willem voorsc[reven] ter bede van Jacob van[den] Woude



onsen neve ende swager gerne gedaen hebben ende onsen segelen an drie
gelijcke brieven gehangen Int jair ons heeren duijsent vierhondert
sessentnegentich opten negen en twintichsten dach in januario.

Gheextraheert inde Reg[iste]Jrcamere van Hollant

vuijten Reg[iste]re buijten geteijkent A. P . Archidux

gecotteert mitte L[ittera?] H. cap[i]t[ful]o Noortholl[an]t folio xLvj
ende accordeert mitten selven Reg[iste]re bij mij

[Onleesbare handtekening]



